
Distribución Lost & Found
As novas tecnoloxías están a transformar unha cidade reloxeira do século XIX 
en Suíza. Josephine, unha moza traballadora dunha fábrica, produce a roda de 
disturbios, que xira no corazón do reloxo mecánico. Exposta a novas formas de 
organizar o diñeiro, o tempo e o traballo, involúcrase no movemento local dos 
reloxeiros anarquistas, onde coñece ao viaxeiro ruso Piotr Kropotkin.  

DISTURBIOS  [UNRUEH]

Que quere dicir o título do filme? Unrueh é a palabra suízo-alemá que designa a 
roda de disturbios no corazón mecánico do reloxo. A fabricación da roda unrueh 
corría a cargo principalmente de mulleres. A miña avoa e as miñas tías avoas tra-
ballaban nunha fábrica de reloxos do noroeste de Suíza e contáronme que as súas 
avoas pasaran a vida fabricando esta roda.

Como se desenvolveu a investigación e a idea da fita? Tiven a idea de facer 
un filme sobre unha fábrica de reloxos cando aínda estaba na escola de cinema 
de Berlín. Comecei a visitar os meus parentes que traballaran nas fábricas para 
recoller os seus recordos e experiencias. Tamén me influíu o libro La condition 
ouvrière, da filósofa anarquista Simone Weil, no que describe os seus recordos tra-
ballando nunha fábrica de aceiro. Intereseime moito pola vida cotiá nunha fábrica 
de reloxos e por como configura a experiencia do tempo da xente. Simone Weil 
fala da cadencia como unha presión sobre os traballadores para que cumpran ta-
refas repetitivas segundo intervalos de tempo que se lles impoñen e que a miúdo 
non deixan espazo para os seus propios ritmos de traballo.

Como entra o tema do anarquismo na película? Durante os seus estudos de 
antropoloxía en Inglaterra, o meu irmán maior Emanuel, que máis tarde apoiou a 
produción desta fita como asesor etnográfico, descubriu a teoría e o movemento 
anarquistas do século xix e os seus vencellos coa industria reloxeira suíza. Des-
cubriume os escritos de Piotr Kropotkin. Cando dei coa cita autobiográfica de 
Kropotkin que di que se fixo anarquista tras visitar un val reloxeiro suízo e o seu 
movemento anarquista, souben inmediatamente que isto debía formar parte do 
filme.

Cal é a conexión entre a reloxaría e o anarquismo? Nos seus inicios, o move-
mento socialista do século xix que loitaba polos dereitos da clase obreira era unha 
xigantesca organización chamada Primeira Internacional, con Marx e Engels 
como líderes máis ou menos autoproclamados. En 1871, un movemento obreiro 
reloxeiro suízo de Sonceboz publicou unha circular na que cuestionaba critica-
mente o papel autoritario de Marx e Engels dentro do movemento socialista. A 
carta recibiu moita atención e simpatía entre o movemento socialista internacio-
nal, e creouse un novo grupo dentro do movemento socialista. Autodenominou-
se Primeira Internacional Antiautoritaria, en oposición á Primeira Internacional 
Comunista. O primeiro congreso deste novo grupo tivo lugar en 1872 en Saint 
Imier, unha cidade reloxeira suíza. Atraeu membros e visitantes de toda Europa 
e Rusia. Nos anos seguintes, o val converteuse no punto de encontro do novo 
movemento anarquista internacional. A maioría dos anarquistas suízos, como 

Adhémar Schwitzguébel ou Auguste Spichiger, eran reloxeiros. Isto tamén ten 
que ver co feito de que a industria reloxeira suíza era, por un lado, unha industria 
xigantesca, que a principios da década de 1870 xa exportaba millóns de reloxos 
ao ano e producía a maioría dos reloxos do mercado mundial. Por outro lado, a 
industria reloxeira seguía estando moi descentralizada en comparación con outras 
industrias da época. Esta descentralización na produción pode explicarse en parte 
polo feito de que aínda era moi complexo fabricar un reloxo, con máis de 315 pa-
sos de distintos profesionais para facelo. Isto permitía aos talleres que producían 
diferentes pezas manter certa independencia económica e política que parece ter 
fomentado o espírito autónomo e anarquista entre os seus traballadores, que Piotr 
Kropotkin intenta plasmar nas súas memorias.

E a decisión de non traballar con actores profesionais? Quería recrear situa-
cións do pasado, situadas na década de 1870, con xente do presente. Decidín 
traballar con persoas vencelladas á industria reloxeira contemporánea, pero tamén 
con xente corrente: camioneiros, rapeiros, antigos delincuentes, arquitectos, aca-
démicos ou carpinteiros. Quizais esperaba con esta elección poder reproducir en 
certo modo unha linguaxe do pasado que non soase “histórica”. Interesábame que 
as persoas falaran unha linguaxe cotiá. Imaxinaba que ese tipo de linguaxe cotiá, 
marxinal e aleatoria, existira na década de 1870 como existe hoxe en día. 

O filme, aínda que histórico, intenta tamén axudar a esclarecer o noso pre-
sente? Supoño que hai paralelismos entre a década de 1870 e o noso presente. 
Poderíase argumentar que moitos ladrillos da construción do noso presente se 
colocaron por primeira vez nesa época, sobre todo, a creación de estados nación 
baseados en narrativas históricas nacionalistas ensinadas na escola e perpetuadas 
na prensa, como describe marabillosamente o historiador Benedict Anderson no 
seu libro Comunidades imaxinadas. E, por suposto, a repercusión das novas tec-
noloxías naquela época seguen facéndose sentir hoxe en día. A comunicación a 
longa distancia que permitiu inicialmente o telégrafo, a difusión da fotografía e 
as representacións visuais que transformaron a conciencia política, así como a 
medición do tempo a través de reloxos facilmente dispoñibles e o seu impacto 
na organización do traballo e a vida cotiá segundo horarios fixos e unha estrita 
disciplina horaria. Na actualidade hai tecnoloxías que remodelan e reestruturan 
a nosa forma de organizarnos. Ao construír o noso propio futuro coas novas tec-
noloxías, seguimos construíndo sobre o noso propio pasado. Creo que unha das 
grandes cuestións do noso presente é como reescribimos a nosa propia historia, 
como definimos a historia e que información tomamos dela para construír novas 
cousas no noso presente. 

Recollido de Lost & Found.


